
Sheshakrita Hatakeshvara Shiva Stuti 1

శేషకృతా హాటకేశ్వరశివస్తుతిః ౧

(శివరహస్యాన్తర్గతే  భీమాఖ్యే)
ఫణామణిగణవ్రజ  ప్రభవగర్భధామామృత -
ప్రభం  వర సుహాటకేశ్వరమహోరులిఙ్గోత్తమమ్   ।
సుబిల్వదలపఙ్కజైః  కనకచమ్పకైర్మల్లికా  -

కదమ్బకరవీరజైః  సుమవరైః  ప్రపూజ్యోరగాః  ॥ ౧౩॥
లిఙ్గం  హాటకగర్భమణ్డితమహాగర్భోరుధామస్థితం 
దివ్యోత్తుఙ్గవృషాద్యరత్నశిఖరద్వారాఙ్కితం  సున్దరమ్  ।
ప్రాకారప్రకరైరపారగణనాహీనస్వమౌలీలస   -
త్సద్రత్నచ్ఛవిభిః  ప్రదీపితముమాకాన్తలయేషూద్యతాః  ॥ ౧౪॥
పాతాలగఙ్గామ్బుఘటీసహస్ర  -
ధారాదిభిః క్షీరదధిప్రభాజ్యైః   ।
ప్రాజ్యైర్మధుప్రభవసారఘటీసహస్రైః   
సచ్ఛర్కరాఫలరసైరపి  చేక్షునీరైః  ॥ ౧౫॥
సన్నారికేలోదకజమ్బునీర -

రమ్భాఫలామ్రప్రభవైశ్చ    పనసైః  ।
గన్ధోదకైశ్చన్ద్ర    ఉశీరపాటలా-

తక్కోలకాఙ్కోలసువాసితైర్జలైః    ॥ ౧౬॥
ఆజ్యైశ్చ  గవ్యైర్వర  పఞ్చకాద్యై -
రాలిప్య లిఙ్గం  ధవలైశ్చవస్త్రైః   ।
సద్రత్నభూషాఫణిగోలకాఙ్కితై
రత్నైశ్చ  నిష్టప్తసువర్ణయుక్తైః     ॥ ౧౭॥
తగరాగరుధూపసమ్భవై -

రథ గన్ధైర్మణిదీపకోటిభిః  ।
పరిఫుల్లసుపఙ్కజార్కబిల్వై  -

రపి మల్లీకరవీరజాజిపుష్పైః   ॥ ౧౮॥
మరువదమనకస్రజాదిభారైః 
పరిపూజ్య ప్రమథాధిపోరులిఙ్గమ్   ।
భుజగా జగతాం మహేశమేవం
వరనైవేద్యభరైః   ఫలైశ్చ  భక్ష్యభోజ్యైః  ॥ ౧౯॥
స్రక్తామ్బూలదుకూలవర్యవిహితాలఙ్కారసచ్చన్దనా  -

లిప్తం లిఙ్గముమాపతేః  ప్రియతమం  నీరాజయన్తి ద్విజ
దీపానాం చ సహస్రకైర్వరమహాకర్పూరఖణ్డోత్థిత    -
జ్వాలాజాలనిరస్తదిక్తమతతిం  తే పన్నగాః శఙ్కరమ్ ॥౨౦॥
హాటకకటకం మహేశలిఙ్గే
పరిసంవేష్ట్య  ముదాననోత్త్థరత్నైః   ।
స్వఫణాఛది సున్దరేశమూర్ధ్ని 
వరివస్యాభిరహో సమర్చయన్తి ॥౨౧॥
స్వచ్ఛేన్దుధామపరిమణ్డల   సన్నిభోరు-

నిష్టప్తరుక్మవరదణ్డసుమణ్డితైశ్చ      ।
సచ్ఛత్రపఙ్క్తివరచామరకోటికోటి  -
భ్రాజత్పతాకనికరైర్వ్యజనైరపారైః     ॥౨౨॥
ఆదర్శదర్శవరనాట్యమహోత్సవోద్యద్-

ధ్వానైర్జితామ్బుధిరవైర్వరదున్దుభీనామ్     ।
సత్కాహలైర్వరమృదఙ్గసుశఙ్ఖనాదైః   
సఙ్ఘోష్య  శఙ్కరమహాలయమధ్యమేవమ్ ॥౨౩॥
తౌర్యత్రికైర్హరహరేతి    రవైర్భుజఙ్గా
నృత్యన్తి  లిఙ్గసవిధే  ముదితాః కృతార్థాః  ॥౨౪॥
శ్రీరుద్రవీణాయుతవాణిపాణి 
పద్మప్రభోత్థైర్నఖరైర్నఖాగ్రైః     ।
తదుక్తిరాగోత్తమగానధారా
నామ్నాం చ శమ్భోశ్చ నయన్తి కాలమ్ ॥౨౫॥
తదఙ్గణసునీలిమావిధుతకాలినానం  కుచ-
ప్రకర్షభుజగాఙ్గనాః    పరిలసత్కపోలశ్రియః  ।

చలద్దలనమణ్డనైః    ప్రథితకుణ్డలాన్దోలనై    -

ర్నయన్తి కిల వీణయా శివమహేశగానాదరాః ॥౨౬॥
తా నాగాభరణోరులిఙ్గసదనే  నృత్యన్తి  నాగాత్మజాః
నాగాస్యాః ప్రసభోరుకాణ్డసుమహాపాదా   ఝణన్నూపురాః ।
పశ్యేశేతి హరేతి శఙ్కరమహాదేవేతి నిత్యం సదా
వీణావేణుమృదఙ్గనిఃస్వనలయైః   సోమోరుధామాననాః ॥౨౭॥
శేషోఽప్యశేషవదనైర్భుజగోరుభూష -
పూషోజ్జ్వలాక్షభసితోత్తమభూషితాఙ్గమ్   ।
యోషార్ధకాయ  నవమాషనికాశకణ్ఠం
సన్తోష్య శఙ్కరమహో స్తువతి ప్రదోషే  ॥
(అస్తౌత్ప్రదోషసమయే పరితుష్టచేతాః )॥౨౮॥
ద్విజిహ్వఫణిభూషణం శశిహుతాశసూర్యేక్షణం
సుపఙ్కజదలేక్షణం ప్రథితపూజయా  తోషణమ్ ।
గరోల్బణవిశేషణం మదనకాలసంహారణం
కురఙ్గశిశు  ధారణం సురవరాద్యసత్కారణమ్ ॥౨౯॥
॥ ఇతి శివరహస్యాన్తర్గతే  శేషకృతా హాటకేశ్వరశస్తుతిః ౧ సమ్పూర్ణా ॥
-॥ శ్రీశివరహస్యమ్  ।భీమాఖ్యః అష్టమాంశః  ।అధ్యాయః౨౭ శేషకృతహాటకేశార్చనమ్
। ౧౩-౨౯॥
- .. shrIshivarahasyam . bhImAkhyaH aShTamAMshaH . adhyAyaH 27 sheShakRRitahATakeshArchanam

Notes:

Śeṣa (Nāga) శేష (నాగ); eulogizes Hāṭakeśvara Śivaహాటకేశ్వర శివ.

